
 

 

 

 

 

           

 

 

ᑐᓴᒐᒃᓴᑦ 
 

ᖃᐅᔨᒪᔨᑕᑦ ᑲᑎᒪᔨᖏᑦ ᓇᓗᓇᐃᖅᓯᕗᑦ 2016−ᒥ 

ᑎᒃᑯᐊᖅᑕᐅᓂᐊᖅᑐᓂᒃ ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᒻᒥᒃ 

ᐅᔭᒥᒃᑕᐅᓂᐊᖅᑐᓂᒃ 

 
ᐃᖃᓗᐃᑦ, ᓄᓇᕗᑦ (ᓄᕕᐱᕆ 8, 2016) - ᒪᓕᒐᓕᐅᕐᕕᖕᒧᑦ ᐅᖃᖅᑎ ᐊᒻᒪ ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ 

ᐃᓕᓴᖅᓯᔾᔪᒻᒥᒃ ᖃᐅᔨᒪᔨᑕᑦ ᑲᑎᒪᔨᖏᑦᑕ ᐃᒃᓯᕙᐅᑕᖓᑦ, ᔪᐊᔾᔨ ᖁᓚᐅᑦ, ᐅᓪᓗᒥ ᓇᓗᓇᐃᖅᓯᕗᑦ ᑖᓐᓇ ᓗᐃ 

ᖃᒧᒃᑳᖅ, ᐊᓚᓐ ᕼᐋᒧᓪᑕᓐ ᐊᒻᒪ ᕋᑦ ᐲᑐᓴᓐ ᑕᒪᑐᒪᓂ ᐊᕐᕌᒍᒥ ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᒻᒥᒃ 

ᐅᔭᒥᒃᑕᐅᓂᐊᕐᓂᖏᓐᓂᒃ. 

 

ᔭᓄᐊᕆ 1, 2010−ᖑᑎᓪᓗᒍ, ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᑦ ᐱᖁᔭᕐᔪᐊᖓ ᐊᑐᓯᒋᐊᓚᐅᖅᓯᒪᔪᖅ.  

ᑖᓐᓇ ᐃᓕᓴᖅᓯᔾᔪᑦ ᐊᑐᖅᑕᐅᓪᓗᓂ ᐃᓕᓴᕆᔭᐅᕙᒃᐳᖅ ᐃᓄᐃᑦ ᐃᑲᔪᖅᓯᒪᓪᓚᕆᒃᑐᑦ ᐱᖅᑯᓯᑎᒍᑦ, ᐃᓅᓯᖅᑎᒍᑦ 

ᑮᓇᐅᔭᓕᐅᕋᓱᐊᕐᓂᒃᑯᓪᓘᓐᓃᑦ ᓄᓇᕗᒻᒥ.  ᑖᓐᓇ ᐃᓕᓴᖅᓯᔾᔪᑦ ᖁᑦᑎᖕᓂᖅᐹᖑᓪᓗᓂ ᐅᐱᒋᔾᔪᑕᐅᕗᖅ ᓄᓇᕗᒻᒥ, 

ᐊᒻᒪ ᐊᓯᓕᒫᖏᑦ ᐃᓕᓴᖅᓯᔾᔪᑏᑦ, ᓇᓗᓇᐃᒃᑯᑕᐃᑦ ᐅᔭᒦᓪᓘᓐᓃᑦ ᓄᓇᕗᑦ ᒐᕙᒪᒃᑯᓐᓂᓐᖔᖅᑐᓂᑦ 

ᖁᑦᑎᖕᓂᖅᐹᖑᓪᓗᓂ. 

 

ᓗᐃ ᖃᒧᒃᑳᖅ ᐅᖅᓱᖅᑑᕐᒥᐅᓪᓗᓂ ᐅᖃᐅᓯᒃᑯᑦ ᖃᓄᐃᑉᐸᓪᓕᐊᓂᕕᓂᕐᓂᒃ ᐅᓂᒃᑳᖅᑎᐅᕗᖅ, ᓄᓇᕐᔪᐊᕐᒥᓗ 

ᐃᓕᓴᕆᔭᐅᓯᒪᓪᓗᓂ ᐅᑭᐅᖅᑕᖅᑐᒥ ᐱᕙᓪᓕᐊᓂᑯᕕᓂᕐᓂᒃ ᐱᓕᕆᐊᖃᑯᑖᖕᓂᖓᓄᑦ, ᐱᓗᐊᖅᖢᒍ ᑕᐃᓐᓇ 

ᐅᒥᐊᕐᔪᐊᖅ ᑭᕕᓚᐅᖅᓯᒪᔪᖅ ᕗᕌᒃᖠᒃ ᐅᒥᐊᕐᔪᐊᖓ.  ᓗᐃ ᖃᒧᒃᑳᖅ ᓚᐱᕌ ᐴᐱᐅᑉ ᐅᔭᒥᖓᓂᒃ 

ᐅᔭᒥᒃᑕᐅᓚᐅᖅᓯᒪᔪᖅ ᑲᓇᑕᒥ ᐊᔾᔨᓕᐅᕆᔩᑦ ᑲᑐᔾᔨᖃᑎᒌᖏᓐᓄᑦ.  ᓗᐃ ᖃᒧᒃᑳᖅ ᑯᐃᓐ ᐃᓕᓴᐱ 2 ᐅᔭᒥᖓᓂᒃ 

ᐅᔭᒥᒃᑕᐅᓚᐅᖅᓯᒪᖕᒥᔪᖅ. 

 

ᐊᓚᓐ ᕼᐋᒧᓪᑕᓐ ᐃᖃᓗᖕᒥᐅᑕᖅ ᐃᓐᖏᖅᑎᐅᕗᖅ, ᐊᐅᓚᑦᓯᔨ, ᓴᖅᑭᑦᑎᕙᓪᓕᐊᔨ ᐊᒻᒪ ᓴᖅᑭᑦᑎᕐᖓᓚᐅᖅᓯᒪᔪᖅ 

ᖃᒡᒋᐊᕗᑦ ᑲᑐᔾᔨᖃᑎᒌᖏᓐᓂᒃ.  ᑖᒃᑯᐊ ᑲᑐᔾᔨᖃᑎᒌᑦ ᖃᒡᒋᖅ ᐱᓕᕆᐊᒥᒃ ᓴᓇᔨᐅᔪᑦ:  ᐅᑭᐅᖅᑕᖅᑐᖅ 

ᐱᕈᖅᓴᖅᑕᐅᕙᓪᓕᐊᓂᖓ ᐱᓐᖑᐊᕐᓂᒃᑯᑦ ᐊᒻᒪ ᑖᓐᓇ ᐃᓕᓴᕆᔭᐅᖃᑕᐅᓚᐅᖅᓯᒪᓪᓗᓂ 2015−ᒥ ᓕᐊᕆᐊᑦ 

ᐅᑭᐅᖅᑕᖅᑐᒥ ᓵᓚᒃᓴᐅᓯᐊᕐᒥᒃ.  ᐊᓚᓐ ᕼᐋᒧᓪᑕᓐ ᐅᔭᒥᒃᑕᐅᓯᒪᖕᒥᔪᖅ ᑲᓇᑕᒥ ᐸᐃᕆᕖᑦ ᑲᑐᔾᔨᖃᑎᒌᖏᑦᑕ 

ᐃᓕᓴᕆᔾᔪᑎᖓᓐᓂᒃ. 

 

ᕋᑦ ᐲᑐᓴᓐ ᖁᕐᓗᖅᑐᕐᒥᐅᑕᐅᓪᓗᓂ ᐱᓯᓂᓯᖃᖅᑎᐅᕗᖅ ᐊᒻᒪ ᕿᑎᕐᒥᐅᓂ ᓄᓇᖃᖅᓯᒪᓕᖅᖢᓂ ᐊᕐᕌᒍᑦ 50 

ᐅᖓᑖᓄᑦ.  ᕋᑦ ᐲᑐᓴᓐ ᓄᓇᑦᓯᐊᕐᒥ ᒪᓕᒐᓕᐅᖅᑎᐅᓚᐅᖅᓯᒪᔪᖅ 1983-ᒥᑦ 1991-ᒧᑦ ᑎᑭᖢᒍ.  

ᒪᓕᒐᓕᐅᖅᑎᐅᓂᕐᒥᓂ, ᒥᔅᑐ ᐲᑐᓴᓐ ᐊᑕᐅᓯᐅᓐᖏᑦᑐᓂᒃ ᐃᖅᑲᓇᐃᔮᖃᖃᑦᑕᓚᐅᖅᑐᖅ, ᐃᓚᓕᐅᖢᒍ ᒪᓕᒐᓕᐅᕐᕕᖕᒥ 

ᐅᖃᖅᑎᐅᓂᕐᒥᒃ ᐊᒻᒪ ᒥᓂᔅᑕᐃᑦ ᑲᑎᒪᔨᖏᓐᓄᑦ ᐃᓚᒋᔭᐅᖃᑕᐅᓪᓗᓂ.  ᒥᔅᑐ ᐲᑐᓴᓐ ᖁᓗᖅᑐᕐᒥ 

ᒪᐃᔭᐅᖃᑦᑕᖅᓯᒪᓪᓗᓂ.  ᒥᔅᑐ ᐲᑐᓴᓐ ᐅᔭᒥᒃᑕᐅᓯᒪᖕᒥᔪᖅ ᑯᐃᓐ ᐃᓕᓴᐱ 2 ᐅᔭᒥᖓᓂᒃ. 

 

“ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᑎᑖᖅᑐᑦ ᑕᒪᑐᒪᓂ ᐊᕐᕌᒍᒥ ᐃᓄᐃᑦ ᐃᑲᔪᖅᓯᒪᓪᓚᕆᒃᐳᑦ ᓄᓇᑦᑎᓐᓄᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᓯᒪᓂᑰᓂᕐᒥᒍᑦ, ᐃᒻᒪᓂᓴᕐᓂᒃ ᐅᓂᒃᑲᐅᑎᖃᖃᑦᑕᕐᓂᒃᑯᑦ ᐊᒻᒪ ᐱᓐᖑᐊᕐᓂᒃᑯᑦ 

ᐃᕿᐊᓐᖑᐃᔭᐅᓯᐅᕐᓂᒃᑯᓪᓗ.” ᑕᐃᒪᓐᓇ ᐅᖃᖅᐳᖅ ᐅᖃᖅᑎ ᖁᓚᐅᑦ.  

ᑖᒃᑯᐊ ᐃᓕᓴᕆᔭᐅᔾᔪᑎᑖᕐᓂᐊᖅᑐᑦ ᐅᔭᒥᒃᑕᐅᓂᐊᖅᑐᑦ 2017−ᒥ ᐅᑭᐅᖅᓯᐅᒻᒥᒃ ᒪᓕᒐᓕᐅᖅᑏᑦ ᑲᑎᒪᕐᔪᐊᓕᖅᐸᑕ, 

ᐊᒻᒪ ᐅᓪᓗᖓ ᓇᓗᓇᐃᖅᑕᐅᓛᖅᖢᓂ ᖃᖓᑦᑎᐊᖅ.  ᑖᒃᑯᐊ ᐃᓕᓴᕆᔭᐅᔾᔪᑎᑖᕐᓂᐊᖅᑐᑦ ᐅᔭᒥᒃᑕᐅᓂᐊᖅᑐᑦ 

ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᐊᓂ ᐊᒻᒪ ᓄᓇᕗᓕᒫᒥ ᑕᓚᕖᓴᒃᑯᑦ ᑕᑯᒃᓴᐅᑲᐅᑎᒋᓂᐊᖅᖢᑎᒃ. 

ᑐᑭᓯᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 

ᔮᓐ ᑯᐊᒃ, ᒪᓕᒐᓕᐅᕐᕕᖕᒧᑦ ᑎᑎᕋᖅᑎ 

